
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৮৪
বুয়র স্বাধীনতা।




বাস করিতেন। কিন্তু ঐ স্থানের একমাত্র লোককেও তাঁহার ধর্ম্মে দীক্ষিত করিতে সমর্থ হন নাই।

 আদেশমত ওয়েন সাহেব লেখাপড়া করিয়া, ডিনের হন্তে কাগজখানি প্রদান করিলেন; তিনি উহা মিটিকের (Retief) হস্তে প্রদান করিয়া কহিলেন, “এখন হইতে আপনার নেটালে গিয়া বাস করিতে পারেন।‘‘ এই অবস্থা দেখিয়া বুয়রগণ যৎপরোনাস্তি সন্তুষ্ট হইলেন। সেইস্থান পরিত্যাগ করিবার সময়, ডিন্গন্ উঁহাদিগকে কিছু মদ্যাদি পান করিয়া যাইবার নিমিত্ত অনুরোধ করিলেন। বুয়রগণ মনের আনন্দে এতদূর উল্লাসিত হইয়াছিলেন, যে, তাঁহাদিগের কিছুমাত্র হিতাহিত জ্ঞান ছিল না। তাঁহারা আপনাদিগের বন্দুকগুলি একস্থানে রাখিয়া নিঃশঙ্কচিত্তে বসিয়াছিলেন। মদ্যাদি পান করিবার নিমিত্ত যেমন তাঁহাদিগকে আহ্বান করা হইল, অমনি তাঁহারা গাত্রোত্থান করিয়া, ডিন্গনের প্রদর্শিত স্থানে গমন করিলেন। বন্দুকগুলি যে স্থানে ছিল, সেইস্থানেই পড়িয়া রহিল। উঁহারা সকলে যেমন নিরস্ত্র হইলেন, অমনি ডিন্গন্ নিতান্ত বিশ্বাসঘাতকতার কার্য্য করিয়া, তাঁহাদিগকে বন্দী করিবার নিমিত্ত আদেশ প্রদান করিলেন। আদেশ অনায়াসেই প্রতিপালিত হইল। একদল সশস্ত্র জুলুসৈন্য আসিয়া, সেই সকল নিরস্ত্র বুয়রগণকে ধৃত করিল, এবং তাঁহাদিগের মস্তক চূর্ণ করিয়া দিয়া, প্রত্যেককেই শমনসদনে প্রেরণ করিল। বুয়রগণ, হটেণ্টট্গণ, ও পথপ্রদর্শক ইংরাজদ্বয় প্রভৃতি কাহাকেও আর সেইস্থান হইতে প্রত্যাগমন করিতে হইল না।

